ABSTRAKT
Porodica Rosaceae je mnogobrojna i obuhvata 115 rodova sa više od 3000 vrsta.,  rasprostranjena je širom svijeta. 
Na prostorima bivše Jugoslavije u okviru ove familije rastu vrste 30 rodova. Ova familija obuhvata zeljaste i drvenaste vrste, žbunove i drveće; listovi su različiti, prosti ili različito složeni.

Prirodno ekološke karakteristike istraživanog područja su detaljno opisane kroz: geografske, geološke, geomorfološke, pedološke i vegetacijske podatke. Lokaliteti su prikazani na mapi, dati tabelarno sa pripadajućim podacima i  dokumentirani originalnim fotografijama. Klimatski podaci su prikazani posebno detaljno. 

Cilj rada je utvrđivanje oblika i stepena individualne, populacijske i interpopulacijske varijabiljnosti vrste Fragaria vesca L. na području istraživanja. Cilj rada obuhvata i utvrđivanje karaktera sa najvećim i najmanjim stepenom variranja, te utvrđivanje ekoloških faktora koji, na području istraživanja,  najviše utiču na morfološku varijabilnost unutar vrste. Floristički materijal je prikupljen metodom slučajnog uzorka, u fenofazama cvjetanja i plodonošenja. Laboratorijska istraživanja su podrazumijevala veći broj postupaka provođenih u različitim fazama rada. Svi podaci vezani za karakteristike pojedinih lokaliteta su u laboratorijskim uslovima kompletirani odgovarajućim literaturnim podacima. Prikupljeni materijal je propisno herbariziran. Dio materijala za anatomska istraživanja je konzerviran FO-a smjesom. Mjerenja na plodovima su izvršena odmah nakon donošenja u laboratoriju. Iz svake populacije je uzet uzorak od najmanje 30 jedinki. Na jedinkama su izvršena mjerenja morfoloških karaktera (17 karaktera stabljike, lista, cvijeta i ploda), merističkih (1) i  anatomskih karaktera (ukupno 3). Nakon izvršenih mjerenja, rezultati su analizirani metodama deskriptivne i multivarijantne statistike. U cilju utvrđivanja stepena variranja unutar i između populacija, korištene su standardne metode varijaciono-statističke analize i to: raspon, srednja vrijednost, standardna pogreška, standardna devijacija i koeficijent variranja. Stepen statističkog značaja dobijenih razlika utvrđen je primjenom Studentovog testa. U cilju utvrđivanja sličnosti među populacijama i njihovog međusobnog grupiranja po osnovu prisutnih ekoloških faktora, korišteni su: klaster analiza i korespodentna analiza.Utvrđen je raspon variranja, te ustanovljene populacije sa maksimalnom i minimalnom veličinom posmatranih karaktera. Analizom koeficijenta varijabilnosti izdvojene su populacije u kojima svaki posmatrani karakter najviše varira. Rezultati su prikazani tabelarno za sve karaktere, a za karaktere ploda i grafički. Rezultati t-testa su pokazali postojanje statistički značajnih razlika u poređenjima svih karaktera u svim posmatranim populacijama. Anatomska istraživanja su provedena kroz praćenje 2 morfološka i 1 mersitički karakter stoma. Utvrđena su variranja dužine, širine i broja stoma na jednom listu u svim posmatranim populacijama. Utvrđene su statistički značajne razlike po posmatranim anatomskim karakterima između pojedinih populacija. Originalnim fotografijama je prikazan izgled i raspored stoma na listu jagode.Utvrđeno je da većina karaktera ima najveće srednje vrijednosti vegetativnih karaktera u populacijama sa lokaliteta 6 (Krojčica, krčevina u zoni zajednice Tilio-Quercetum petraeae), lokaliteta 9 (Zlaća, most, na rubu zajednice Fagetum montanum serpentinicum) i lokaliteta 3 (Cerik, Ljubače, zajednica Arrhenatherion elatioris u zoni Querco-Carpinetum betuli).Međutim, najpotpuniju sliku diferencijacije populacija daju primijenjene metode multivarijantne statistike, čiji su rezultati diskutovani u Ekološkoj diferencijaciji populacija. Klaster 1. pokazuje da veliku sličnost imaju populacije sa lokaliteta 1 (Muška voda, Kladanj, zajednica Abieti-Fagetum) i lokaliteta 4 (Husino, zovik u zoni zajednice crnog bora i hrasta kitnjaka), da su njima najsličnije jedinke iz populacije u tercijernoj vegetaciji, a da ranije pominjane populacije iz krčevina, predstavljaju drugu krajnu grupu populacija. Na osnovu rezultata multuvarijantne analize identifikovani su ekološki faktori koji utiču na diferencijaciju populacija. Iz provedenih istraživanja se može zaključiti da vrsta Fragaria vesca L. ima široku ekološku valencu u odnosu na kompleks ekoloških faktora. Njene populacije su razvijene u različitim orografskim, edafskim i klimatskim uslovima. Jedinke u populacijama koje se nalaze u najhladnijim i najtoplijim uslovima, pokazuju najmanji rast, dok su jedinke populacija u mezofilnim uslovima veće.

